	ՀՀ Արտաքին քաղաքականությունը եւ ԶԼՄ-ները
Հայտնի է, որ ԶԼՄ-ները հասարակության կարեւորագույն ինստիտուտներից են, հասարակությանը արագ եւ ընդգրկուն տեղեկատվություն հասցնելու մրցակցային դաշտ: Հաճախ ԶԼՄ-ները դառնում են տեղեկատվական երկարատեւ պատերազմների օբյեկտ կամ սուբյեկտ: Դրանք ներգործում են հասարակության բոլոր ոլորտների եւ ինստիտուտների վրա, ներառյալ քաղաքականությունը, կրթությունը, կրոնը: Ակնհայտ է, որ զանգվածային լրատվամիջոցները կարեւորագույն դեր են խաղում հասարակական գիտակցության եւ հասարակական կարծիքի ձեւավորման եւ զարգացման գործում: Ավելին` երկրում եւ աշխարհում կատարվող կարեւորագույն իրադարձությունների եւ երեւույթների ընկալումն ու մեկնաբանությունը կատարվում է հենց մեր` ԶԼՄ-ների միջոցով: Ի վերջո, նույնիսկ կարեւորագույն իրադարձությունները էական են դառնում միայն այն դեպքում, երբ դրանց մասին լայն հասարակությանը իրազեկում են ԶԼՄ-ները: 
Մենք` լրատվամիջոցների ներկայացուցիչներս, հրաշալի գիտենք վերը բերված պարզ ճշմարտությունները: Խոսքս առավելապես ուղղված է մեր արտաքին քաղաքական գերատեսչությունների աշխատակիցներին: Ամենեւին չթերագնահատելով մեր դիվանագետների ամենօրյա քրտնաջան աշխատանքը, տպավորություն է ստեղծվում, որ այդ առօրյա, հաճախ 24-ժամյա աշխատանքային գերբեռնվածության ներքո նրանցից շատերը երբեմն մոռանում են մեր կարեւորագույն ոլորտի մասին, ոմանք երբեմն առաջնորդվում են խիստ սուբյեկտիվ մոտեցումներով, եւ արդյունքում մենք ստեպ-ստեպ տանուլ ենք տալիս տեղեկատվական մարտերում, երբեմն` պատերազմներում: Այս առումով շատ կարեւոր եւ ողջունելի է Սփյուռքի նախարարության այս նախաձեռնությունը, հատկապես որ համաժողովին ներգրավվել է ոչ թե հայաստանյան, այլ հայկական աշխարհի զանգվածային լրատվամիջոցների գրեթե ողջ ներկապնակը: Հատկապես, որ այս համաժողովն անց է կացվում Ստեփանակերտում:
Մեր` հայաստանյան ԶԼՄ-ների դերը կարեւորվում է նաեւ այն հանգամանքով, որ մենք գտնվում ենք մեր անկախ պետության քաղաքական գործընթացների բովում, պատկերավոր ասած` «օջախի մոտ» եւ շատ արագ ենք ստանում, մարսում եւ մատուցում տեղեկատվությունը, ստուգում փաստերը, կանխում ապատեղեկատվության տարածումը: Սփյուռքի ԶԼՄ-ների դերը մեծապես կարեւորվում է թե� հայկական աշխարհի տեղեկատվական ցանցի փոխկապակցվածության ապահովման առումով, թե� Հայրենիք-Սփյուռք կապերի ամրապնդման, թե� մեր անկախ պետությունների Հայաստանի Հանրապետության եւ Լեռնային Ղարաբաղի Հանրապետության արտաքին քաղաքական գերակա ուղղություններն ու գաղափարախոսությունը արտերկրում ներկայացնելու առումով: Վերջինս կարեւորագույն գերխնդիրներից մեկն է, որի իրականացմանը պետք է լծվենք բոլորս: Այս խնդրում արդյունքի հասնելու եւ արդյունավետություն ապահովելու համար անհրաժեշտ է համախմբել եւ մեկտեղել բոլորիս ջանքերն ու հնարավորությունները: Նախ, բոլոր երկրներում, ուր գործում են հայկական ԶԼՄ-ներ, հարկավոր է, որ դրանք միավորվեն մեկ հասարակական կառույցի ներքո: Այսպիսով մենք կունենանք մի քանի տասնյակ հայկական ԶԼՄ-ների միություններ, որոնք, հաջորդ քայլով կմիավորվեն Երեւանում գործող մեկ` միավորող հասարակական կառույցի մեջ: Այսպիսով մենք կստեղծենք տեղեկատվական համաշխարհային ցանց` Երեւան կենտրոնով: Այս բոլոր ՀԿ- ները պետք է գրանցեն նույնանուն կայքեր` յուրաքանչյուր կայքում ներառելով այլ երկրներում գործող կայքերի հղումները/ լինքերը/: Այսպիսով, մենք կունենանք կայքերի միասնական ցանց` ամենատարբեր լեզուներով: Սրանով մենք կհաղթահարենք Հայաստանի արտաքին քաղաքական գերակայությունները արագ եւ մատչելի աշխարհին հասցնելու խնդիրը: Երեւանում գործող, պատկերավոր ասած «մայր» կայքը ոչ միայն կունենա տարբեր երկրներում գործող կայքերի հղումները, այլեւ կգործի տասնյակ լեզուներով` կարեւորագույն նյութերի բովանդակությունը հենց կայքում զետեղելով տարբեր լեզուներով:
Տվյալ երկրի հայկական ԶԼՄ-ները, ծանոթ լինելով եւ կապեր ունենալով տեղի հեղինակավոր լրատվամիջոցների հետ, շատ կարեւոր դեր կարող են խաղալ Հայաստանի պատմությունը, մշակույթը, քաղաքականությունը տեղի ավելի լայն հանրությանը ներկայացնելու առումով: Մենք շատ արդյունավետ կարող ենք աշխարհին, իրենց հասկանալի լեզվով, ներկայացնել պարզ ճշմարտություններ Հայոց ցեղասպանության մասին, Լեռնային Ղարաբաղի եւ Նախիջեւանի մասին, հայ-թուրքական հարաբերությունների կարգավորման իրական պատկերի մասին, Հայաստան-Սփյուռք կապերը, մեր մարզիկների հաջողությունները... եւ այլն: 
Եւ, իհարկե, հակառակը` մենք, Երեւանում շատ արագ եւ օբյեկտիվ կիմանանք տվյալ երկրներում կատարվող իրադարձությունները, Հայաստանի հետ կապված ցանկացած անցուդարձ, ինչպես նաեւ Հայաստանի դեմ կատարվող ցանկացած քայլ, որ ձեռնարկում են մեր ոխերիմ հարեւանները:
Արտաքին քաղաքականության վարման հաջողությունը մեծապես պայմանավորված է ազդեցիկ հրատարակությունների դիրքորոշումից, որոնք ունակ են համախմբելու հասարակական կարծիքը, ինչպես նաեւ քաղաքական սուբյեկտների / գործադիր իշխանության, կուսակցությունների եւ խորհրդարանական խմբակցությունների, փորձագիտական ընկերակցությունների/ ունակություններից եւ հնարավորություններից` ճիշտ գործարկելու ԶԼՄ-ների հնարավորությունները` իրացնելու պետական քաղաքական կուրսը, քարոզելու միջազգային խնդիրների լուծման սեփական մոտեցումներն ու համոզմունքները:
Ավելին` վերը նշված տեղեկատվական ցանցի բազայի վրա հարկավոր է ստեղծել լուրջ վերլուծական-փորձագիտական կենտրոն, որտեղ կուսումնասիրվեն զանգվածային աղբյուրները, որոնք ընդգրկում են ուսումնասիրվող խնդրի նույնածին տեղեկատվություն, ինչպես նաեւ հատուկ մեթոդոլոգիաներով կուսումնասիրվի տարբեր երկրների ԶԼՄ-ների կողմից ձեւավորված Հայաստանի ռեյտինգը` համադրելով մի շարք ցուցանիշեր, որոնցում կարտացոլվեն Հայաստանի մասին արտահայտությունների ոչ թե արտաքին ձեւերը, այլ «ներքին բովանդակությունները»: Բոլոր չափորոշիչները համադրելով կստացվի երեք խումբ. դրական անդրադարձեր, հիմնավորված եւ անհիմն քննադատություններ: Ժամանակի ընթացքում պարբերաբար համադրելով այս երեք խմբերը, մենք կարող ենք եզրահանգումներ անել, թե որքան արդյունավետ ենք աշխատել, թե ինչ թերացումներ պետք է շտկել, թե մեր հակառակորդներն ի՞նչ ուղղություններով ու մեթոդներով են աշխատում եւ ինչպես պետք է հակազդել դրանց:
Այս եւ նմանատիպ խնդիրների լուծումը պարզապես անհնար է առանց պետական համապատասխան ինստիտուտների ցանկության, գործակցության եւ աջակցության:
Ի վերջո, Հայաստանի դրական կերպարի ձեւավորումը եւ հեղինակության բարձրացումը արտերկրում բազմաթիվ այլեւայլ քաղաքական խնդիրներից բացի կլուծի նաեւ կարեւորագույն տնտեսական խնդիր. կաճեն ներդրումները, կավելանա զբոսաշրջիկների հոսքը եւ այլն:
Հրաշալի կլինի, եթե հենց այսօրվանից ներկաներս` թե� պետական այրերը, թե� փորձագետներն ու հասարակական կառույցների ներկայացուցիչները, թե� մենք` ԶԼՄ � ների ղեկավարներս լծվենք այս խնդիրների իրականացմանը:
Շնորհակալություն:

Արթուր Ղարագյոզյան


2010թ. �ից «Միջազգային հարաբերություններ. հայկական աշխարհ» հանդեսի գլխավոր խմբագիր

2000-2009թթ. - «Գործնական եւ տեսական Կառավարում» հանդեսի գլխ. խմբագիր

2000թ � ՀՀ կառավարության Տեղեկատվության եւ հասարակայնության հետ կապերի վարչության պետի տեղակալ

1998-2000թթ � ՀՀ կառավարության Տնտեսական բարեփոխումների վերլուծական- տեղեկատվական կենտրոնի վերլուծաբան

1996-1998թթ. - «Հայաստանի Հանրապետություն» օրաթերթի տնտեսական մեկնաբան

1994-1996թթ.- «Առավոտ» օրաթերթի երիտասարդության հարցերի բաժնի վարիչ

1991-1994թթ. - «Գարուն» ամսագրի խմբագրության վարիչ 

1986-1992թթ. - ԵՊՀ բանասիրության ֆակուլտետի ուսանող

1983-1985թթ. � ծառայություն բանակում

1979-1983թթ. - Երեւանի էլեկտրամեխանիկական տեխնիկումի սովորող

1971 � 1979 թթ.- Թումանյանի շրջ. Շամլուղ ավանի միջն. դպրոցի սան

07.1964թ. � ծնվել եմ Նոյեմբերյանի շրջ. Կողբ գյուղում

1997թ. ավարտել եմ «Եվրասիա» հիմնադրամի կազմակերպած տնտեսական լրագրության դասընթացները, վերապատրաստվել Մոսկվայում` «Ֆինանսովիյե իզվեստիա» թերթի խմբագրությունում:

1997- 1999թթ ՀՀ Ազգային հեռուստաընկերության «ՏՏՏ» - տնտեսական � վերլուծական հաղորդաշարի մեկնաբան:

ՀՀ ժուռնալիստների միության անդամ
Ժուռնալիստների միջազգային ֆեդերացիայի անդամ
Ամուսնացած եմ, ունեմ 4 երեխա:


